
Ondare kulturala, Interneten 

Nafarroako Monumentuen Batzordearen aldizkaria eta Jimeno Jurioren artxiboa digitalizatzen ari da Eusko Ikaskuntza


ALBERTO BARANDIARAN - IRUÑEA 

Juan Iturralde Suit, Arturo Campion, Julio Altadill eta beste hainbaten Nafarroako Monumentuen Batzordearen aldizkaria Interneten kontultatzeko moduan izango da laster, Eusko Ikaskuntzak funts garrantzitsu hori digitalizatzeari ekin baitio. Aldizkariarekin batera, Jose Maria Jimeno Juriok 70eko hamarkadan bildutako material etnografikoa milaka orri eta ehunka grabazio, sarean sartzeko moduan jartzen ari da erakundea. Babes bila jardun ondoren, lan hori osorik bere kabuz egitea erabaki du azkenean Eusko Ikaskuntzak, eta informazio guztia Euskomedia webgunean paratuko du. 

«Nafarroako kultura idatzia berreskuratzeko oinarriak eraikitzen ari gara», adierazi du Sixto Jimenez Eusko Ikaskuntzaren Nafarroako lehendakariordeak. «Kultur ondare ikaragarria tekla bakar batean utziko dugulako. Lan hauei esker, euskal kulturaren funtsik garrantzitsuena bilakatuko da Euskomedia».Jose Maria Jimeno Jurioren fondoan 4.000 orri eta berrehun orduren audio zintak daude. Materiala garrantzi handikoa da, asko eta asko Erribera inguruan jasotakoa delako, eta oso urria berez. Fitxen artean, lurralde osoko egutegiari lotutako esku oharrak daude, argazki batzuk, eta bertako artxibo, erregistro eta erroldetatik ateratako datu asko. Kontuan hartu behar da mende hasieran jaiotakoen lekukotasunak direla gehienak, eta aspaldiko Nafarroaren argazkia erakuts dezaketela. Ikerketa berrietarako aparta. 

Campionen eta Altadillen Monumentuen Batzordea 

Bigarren lan esparrua Nafarroako Monumentuen Batzordearen aldizkaria da. Gaur egun zutik dauden eraikin ezagun asko Erdi Aroko monasterioak, Erriberriko Gaztelua, Kontuen Ganbera, OrreagaÉ, Arturo Campion, Julio Altadill, Florencio Ansoleaga, Juan Iturralde Suit eta Euskara Elkargoaren inguruko beste intelektual batzuek batzorde honetan egin zuten lanari esker kontserbatu dira. 

Euskaltasuna eta euskaltzaletasuna sustatzeko euskaro-ek hainbat erakundetan egin zuten lana oso ikertuta dago, baina etnografia eta historiaren alor honetan ere aitzindariak izan zirela garbi ikus daiteke orrion artean, kultura politika abiarazi baitzuten: ondarea berreskuratzea aldarrikatu zuten, eta lehiaketak antolatu zituzten; monumentuak altxatu zituzten Amaiurko gazteluan hil zirenen aldeko oroitarria, esaterako, eta erakusketak paratu. Campion eta Altadill izan ziren, berriro, sustatzaile nagusiak.Batzordea 1844an eratu zuten. Helburuen zerrenda luzea eta handia zen: kontserbatu beharreko eraikinen zerrenda egin; liburu, koadro, estatua eta beste harribitxiak jaso; errege-erreginen hilobiak zaharberritu; museoak eta liburutegiak zaindu; artxiboak eta katalogoak sortu. Lehen garaiko emaitzak eskasak izan ziren. Batzordeak ondarearen polizia gisa funtzionatu nahi izan zuen, baina desamortizazioaren garai funtsezko honetan, aztarna eta harribitxi asko eta asko betiko galdu ziren.1865ean, bigarren batzordea eratu zen. Juan Iturralde Suiten ekimenari esker, Leireko eta Iratxeko monasterioak eta Iruñeko katedraleko dorrea zaharberritu ziren, eta Erriberriko jauregiarekiko interesa piztu zen.Batzordearen lanak biltzeko eta zabaltzeko, 1895ean aldizkaria argitaratzen hasi ziren, eta Campionen eta ingurukoen ekimenez, berehala hartu zuen indarra. Sustatzaile handiak lan guztietan jartzen zuen kemenaren ondorioz, monumentuei buruzko ikerketa monografikoak egin ziren, eta hainbat artxibotako dokumentu ezezagunak argitaratu zituzten. Orrien artean, ondarearen kontserbaziorako kultura politika iraunkor eta serio baten oinarriak daude. Azpimarratzekoak dira Nafarroako despopulatuen inguruko ikerketa eta Nafarroako artearen historiaz kaleratu zuten artikulu saila.Mari Puy Huizi historialariak batzordearen lana aztertu du, eta aldizkariaren bidez bakarrik epaituko balitz epaiketa txarra litzatekeela idatzi izan du, «lan askok kalitate zientifiko eskasa dutelako». Balorazio orokorra da, noski. Altadillek, Campionek eta Ansoleagak lan bikainak argitaratu zituztela onartu du ikerleak, gai ezezagun asko jorratu eta gero ikerketa askotarako bidea zabaldu zutelako.Aldizkaria, egun, ikerketa historiko askotarako ezinbesteko iturria da, baina, hala ere, bilduma osoa oso toki gutxitan kontsulta daiteke. Laster, ordea, Interneten irakurtzeko aukera izango da.
BATZORDEAREN EKIMENA 

Amaiurko gazteluaren oroitarria 

Monumentuen Batzordeak, 1920ko maiatzaren 15ean, Amaiurren obelisko bat altxatzea erabaki zuen, «beren aberriaren independentziaren alde, ohore handiz sakrifikatu» zirenen omenez. Ideiak babes handia jaso zuen politikarien eta intelektualen aldetik, baina hurrengo urtean polemika piztu zen. Victor Pradera politikari eskuindarrak asmoa gaitzetsi zuen, oroigarria altxatzeagatik «Espainiaren eta Nafarroaren traidoreen omenez», eta Campionen eta Altadillen aurka kritika gogorrak argitaratu ziren prentsan. Nolanahi ere, oroigarria altxatu egin zuten, 1922ko ekainaren 17an, Napar-askatasunaren alde amayurko echarrian borroka egin zuten gizonai betiko argia 1522, harrian zizelduta. Hurrengo urtean ere polemikak bere hartan jarraitu zuen, eta bi sustatzaile nagusiek batzordea utzi egin zuten. 1940an, agintariek batzordea desegin eta Vianako Printzea erakundea sortu zuten. 

